Meddwl am Marc


Marc Pennod 12 adnodau 35-37  

Mab pwy ydy’r Meseia?
Rhagor o gwestiynau’r tro hwn a’r rheiny yn rhai digon anodd .

Pam fod y cwestiwn ‘Mab pwy ydy’r Meseia?’ mor bwysig? 
Pam oedd arbenigwyr y Gyfraith yn dysgu fod y Meseia yn fab i Dafydd? (adn 35)  Wedi’r cyfan doedd neb yn amau fod Iesu’n dod o deulu Dafydd.  Roedd Bartimeus wedi galw “Iesu fab Dafydd ! Helpa fi” (10:47). Roedd yr angel wedi dweud wrth Mair y byddai ei mab o deulu Dafydd (Luc 1:32). 

Mae Iesu’n ateb y cwestiwn ‘Mab pwy ydy’r Meseia’ trwy ddefnyddio geiriau Salm gafodd ei hysgrifennu gan y brenin Dafydd.  Yn y Salm mae’n dweud pwy yw’r Meseia a beth fydd ei waith.  Darllenwch Salm 110 

· beth yw’r enw sydd gan Dafydd i’r Meseia?
· ble mae e’n gosod y Meseia i eistedd?
· beth fydd yn digwydd i elynion y Meseia? (adn 36)
(Mae Dafydd yn disgrifio gelyn yn gorwedd dan draed y Meseia.  Roedd hi’n arfer yn amser Iesu i elyn orfod gorwedd ar lawr fel byddai’r concwerwr yn rhoi ei draed ar ei wddf. Ai Iesu yw’r concwerwr yma?) 

Mae Iesu am i ni wybod

· bydd y Meseia’n cael ei alw’n Arglwydd

· bydd yn cael y lle pwysicaf wrth ochr Duw y Tad, ac y

· bydd yn llywodraethu ar galonnau pobl.

Cwestiwn: Pam fod Iesu’n dweud hyn wrth y dorf? Pam  bod hi mor bwysig i alw Iesu’n Feseia ac nid yn Fab Dafydd fel roedd arbenigwyr y Gyfraith yn mynnu?
Roedd Iesu eisiau i bawb wybod mai fe oedd Meseia Duw.  Y gwir Feseia oedd yn dod i’r byd.  Roedd e eisiau i bobl ddeall fod perthynas agos rhwng y Meseia a Duw a  byddai dydd yn dod pan fyddai pawb yn gorfod plygu i Iesu a’i addoli. Ydyn ni’n deall beth mae Iesu’n dweud amdano’i hun?
Cwestiwn: Ydyn  ni’n gweld Iesu fel Meseia Duw ac Arglwydd  ein bywyd?  Neu ydyn ni fel arbenigwyr y Gyfraith eisiau gwneud Iesu yn llai nag ydy e? Beth yw effaith geiriau Iesu ar y dorf? (adn 37) Ydyn ni fel y dorf yn teimlo wrth ein bodd gyda geiriau Iesu ac yn ei weld fel Meseia ein bywyd?
Gweddi: Diolch am y cyfle rwyt ti’n rhoi i bawb wrando ar dy neges. Helpa ni i dy addoli fel Meseia  Duw ac Arglwydd ar ein bywyd.  Gofynnwn hyn yn dy enw’n unig. Amen

